
Соңғы қоңырау сыңғыры
Міне, тағы бір оқу жылы аяқтальш, соңғы қоңырау сыңғырлады. Балалық балдәурен белесінің сырын ұқтырған қоңырау үні қаламыздағы №8 жалпы білім беретін эстетикалық тәрбие орта мектеп-кешенінде де естілді.
Бұл білім ошағын 30 түлек тамамдады. Салтанатты шараға қала әкімі Болат Жұмабеков қатысып, жастарға сәт сапар тіледі.
- Түлектер жаңа өмірге жолдама алады. Емтихан мен тестілеуден сүрінбей етіп, армандарыңызға жетіңіздер. ¥стаздардың сенімін ақтап, биік белестерді бағындырыңыздар. Жолдарыңыз әрқашан даңғыл болсын, - деді қала әкімі.
Биыл оқу ордасын тамамдап, аға-әпкелерінің жолын жалғастыруды ниет еткен 30 түлектің алтауы - алтын белгіге үміткер. Алда оларды маңызды сынақ күтіп тұр. Мектеп бітірушілердің 16-сы ұлттық бірыңғай тестілеу тапсырады. Олардың арасында болашағын туризм саласымен байланыстыруды жоспарлаған Елдана Рамазанова да бар.
- Біз осы сәтті 11 жыл күткен едік. Енді мектебімізді, ұстаздарымыз бен сыныптастарымызды қимай тұрмыз. Алдағы уақытта ұлттық бірыңғай тестілеуден жоғары ұпай алып, туризм саласының білікті маманы болғым келе-ді, - дейді жас түлек.
Аталмыш оқу ордасында 1170 оқушы білім алуда. Олардың арасында республикалық және облыстық сайыстарда топ жарып жүрген оқушылар да аз емес.

